Nafarroa Bai parlamentu-taldeko foru parlamentari Ioseba Eceolaza Latorre jaunak galdera egin du gizarte-bazterketari aurre egiteko neurriei buruz (PES 2-09). Hona hemen Familia, Gazteria, Kirol eta Gizarte Gaietako kontseilariaren erantzuna:

Eceolaza jaunak Departamentu honi eskatu dio aurtengoan gizarte-bazterketari aurre egiteko programetan laguntza-eskariek izan dezaketen hazkundearen aurreikuspena eman dezala.
Eskatu zaigunaren moduko proiekzio bat egiteko, ezinbestekoa da laguntzek azkenaldian izan duten bilakabidea aintzat hartzea.
Jarraian doan informazio-taulan, 2007an eta 2008an jaso ditugun Oinarrizko Errentaren eskarien bilakaerari buruzko datuak ageri dira.
	
	2007
	2008

	Eskarien kopurua
	4.185
	5.799

	Emandakoak
	3.275
	4.455

	Ukatutakoak
	270
	248

	Izapidetzen
	0
	145

	Emandakoen zenbatekoa
	6.427.885,78
	10.051.195,09


Urtetik urterako alderaketa eginez gero, ondorio hauek atera litezke: 

– 2008an, oinarrizko errentaren eskariak 2007koak baino %38,56 gehiago izan dira: 5.799 orain, 4.185 lehen. Datu hori urte horietako laugarren hiruhilekora aldatuz gero, ohartuko gara 2008an 2.006 eskari jaso direla, eta 2007ko aldi berean, berriz, 1.185; beraz, 821 espediente gehiago jaso dira, hau da, kopurua %69,28 hazi da.
– 2008 osoan, eskariak %36,03 hazi dira.
– 2008an ordaindutako oinarrizko errenten guztizko kopuruei dagokienez, hazkundea 3.623.309,31 eurokoa (%56,36) izan da 2007. urtearekiko.
2008an oinarrizko errentaren eskariek gora egiteak, hazkundeak bizi dugun krisialdirekin duen zerikusiak eta 2009rako dauden aurreikuspenek hainbat gogoeta-bide eragiten dituzte, horien artean hauak: 

– Krisi honen agerpen kezkagarrienetako bat da egoera normalizatuan bizi diren sektoreak erasaten ari dela, eta enplegua galtzeak gizarte-bazterketa pairatzeko arriskua ekar dezakeela. Langabeziak pobrezia, etxea galtzea, gatazkak familiarekin eta gertuko gizarte-ingurunearekin eta abar ekarri ditu.
– Diru-laguntza sozialen eskariek izan duten hazkundeak zuzeneko zerikusia du lana galtzearekin: pentsatzekoa da enplegua indarberritzeak diru-sarrerak bermatzeko eskarien gorakada geldituko duela, pertsonek beren lanaren bidez lortuko baitituzte diru-sarrerak. 

– Datozen hilabeteotan, diru-laguntza sozialen eskariek gora egiteko joera hori areagotu daiteke, enplegua galdu duten pertsonek langabezia-sariak, laguntzak, Laneratzeko Errenta Aktiboak eta abar agortu ahala.
Krisiaren konplexutasunak ezinezkoa egiten du hazkunderako joera horretan izanen dituen eraginari buruz iragarpen fidagarri bat egitea. Gure ustez, krisia eta eskarien hazkundea batera joanen dira, eta egoera hori enplegua indarberritu artean mantenduko da.
Zentzu horretan, nabarmendu behar da oinarrizko errenta Gizarte Zerbitzuen Zorroan jasotako prestazio bermatua dela, eta zenbatekoak haziz joan dira hain zuzen ere Gobernu honek 2011. urterako oinarrizko errenta LGSrekin %100ean parekatzeko hartu duen konpromisoaren ondorioz.
Gaur egun, LGSren %90 ematen da, honela:
	Pertsonak
	LGSren portzentajea
	Oinarrizko Errenta

	1
	%90
	561,60

	2
	%110
	686,40

	3
	%120
	748,80

	4
	%130
	811,20

	5
	%140
	873,60

	6 edo gehiago
	%150
	936,00


Bestalde, eskarien eta laguntza behar duten familien hazkunderako joera egiaztatu eta berretsi ondoren, Familia, Gazteria, Kirol eta Gizarte Gaietako Departamentuak lantalde sozial bat sustatu eta eratu du krisiaren jarraipena egiteko. Lantaldearen buru ni neu izanen naiz, kontseilari naizen heinean, eta beste pertsona hauek ere osatuko dute:

· Gizarte Gaien eta Garapenerako Lankidetzaren Zuzendaritza Nagusiko 2 ordezkari (horietako bat Nafarroako Mendekotasun Agentziakoa).
· Nafarroako Lan Zerbitzuko ordezkari 1.
· Lurraldearen Antolamendu eta Etxebizitza Departamentuko ordezkari 1.
· Etorkinak Artatzeko Bulegoko ordezkari 1.
· Nafarroako Alderdi Sozialistako 2 ordezkari.
· Nafarroako Udal eta Kontzejuen Federazioko (NUKF) 2 ordezkari.
· Caritasko ordezkari 1.
· Gurutze Gorriko ordezkari 1.
· Pobreziaren aurkako Nafarroako Sareko ordezkari 1.
· Elikagaien Bankuko ordezkari 1.
· Gaztelan Fundazioko ordezkari 1.
· CCOOren ANAFE Fundazioko ordezkari 1.
· UGTren Gida Zentroko ordezkari 1.
Taldea helburu jakin batekin sortu da: gaur egun bizi dugun egoerak gure gizarteko talde ahulenetako batean, gizarte-bazterketa pairatzen dutenen artean, nola eragiten duen aztertzea, berariazko jarraipena eginez.
Batzordea helburu orokor hauekin sortu da:
Alde batetik, gaur egun bizi dugun egoerak gure gizarteko talde ahulenetako batean, gizarte-bazterketa pairatzen dutenen artean, nola eragiten duen aztertzea, berariazko jarraipena eginez.
Bestetik, sortzen diren egoerak ahal den neurrian arindu eta zuzentzeko neurriak proposatzea, gizarte-bazterketako arriskuan dauden pertsonak azkenean baztertuak izan daitezen eragozteko.
Alor honetan ezagutza eta esperientzia sakona duten zenbait entitate eta elkarte baditugu Nafarroan. Administrazio publikook ezin ditugu bazterrera utzi horiek eskain ditzaketen jakinduria eta errealitateari buruzko gertuko ikuspegia. Guztion jarduna bateratu eta koordinatzen badugu, hartuko ditugun neurriak askoz egokiago eta eraginkorragoak izanen dira.
Kontseilari honek zubi-lana eginen du batzorde honen eta Krisiaren Jarraipen Batzordearen artean; azken batzorde hori Nafarroako Gobernuaren zenbait departamentuk eta eragile ekonomiko zein sozialek osatzen dute.
Lantaldearen ekarpenak eta ondorioak, baita krisiaren aurrean bereziki urragarriak diren pertsona eta familien bilakaeraz egiten dugun jarraipena ere, uneotan lantzen ari den Gizarte Bazterketaren aurkako II. Planean jasoko dira, eta haren baitan proposatuko diren neurriak taxutzeko erabiliko dira.
Iruñean, 2009ko otsailaren 18an
Familia, Gazteria, Kirol eta Gizarte Gaietako kontseilaria: María Isabel García Malo

